
'Bullying' izena omen zuen 

Eñaut Otazo Alza  (gehitu-ko kidea) 

Guztiok ezagun ditugun uda amaierako gertakari tamalgarriek guztiz eguneratu dute eskola barruan gertatzen diren erasoei buruzko eztabaida. Neurri batean, guztiok gara gure ingurunearen fruitu (gogoan izan Ortegak idatzitako «Ni naiz neroni gehi nire baldintza, eta berau salbatu ezean ez naiz ni salbatuko»), eta horregatik, homosexuala naizen artean, ezin dut ukatu gai hau bereziki mingarria egin zaidala. Mingarria zergatik, gai honek ez badu, azkenaldian behinik behin, homosexualitatearekin inolako loturarik azaldu? Ba, maiz baduelako: ondo dakit, errealitate hori ezagutzea suertatu zaidalako, tamalez oso antzekoa dela hainbat eta hainbat homosexualek aitortua baino gehiago ikaskideek susmatua den bere sexu-orientazioa dela-eta eskolan jasan behar duten mehatxu, eragozpen eta jazarpen egoera. Bullying izena omen zuen, omen du. Gauza berri bat ikasi dugu, bederen. 

Arazoaren konponbideari buruz hainbat adituk esandakoari ezer gutxi gehitu diezaioket lerro hauen bidez. Bai arazoa kudeatzeko, bai epe luzera ezabatzeko, hezkuntzaren papera guztiz funtsezkoa dela argi dago. Erosoagoa delako gorrarena egiten duen irakaslearen jarrera guztiz gaitzesgarria izan daiteke, zalantzarik gabe; Hezkuntzak bere barruan bizi duen eta adin txikikoen artean gertatzen den fenomenoa bere gain hartu behar du, bai azalpen konkretuak bideratzeko (zorroztasuna eta pedagogia uztartzea, betiko dilema), bai eta gehiago gerta ez dadin lan egiteko ere, horretarako eskura dituen tresna hezitzaile guztiak erabiliaz. Baina aurrekoa ukatu gabe, neurri batean kezkagarria ere egiten zait gure gizarte honek guztia profesionalizatzeko duen joera. Gurasoak biak irakasle ditudanez, izan dut ezagutzerik haurren hezkuntzan gurasoen jarrerak izan dituen aldaketa nabarmenak: garai batean irakaslearen ahaide leialak (akaso leialegiak) zirenak denbora joan ahala haurren (eta batzuetan hauen lainezen) defendatzaile sutsuak egin dira. Egin dezatela besteek (profesionalek?) gaiztoaren papera. Ez nago ados. Gurasotasuna bizi-aukera bat den artean, ezin izango da zatika banatu eta zatiak eskuordetu. Zinez esan al dezakegu gure seme-alaba bully ala eskolako matoi bat bada guk ez dugula zerikusirik eta errua Hezkuntzarena dela Lourdesko Ama Birjina ez izanagatik? Nekez.Baina prebentzioaz gain, fenomeno honek badu gaur bereziki kezkatzen nauen beste dimentsio bat, hots, jada gertatutako bullying-a gainditzearen erronka bizia. Eta horretarako izan duen oihartzuna lagungarria izan daiteke. Gertakariak komunikabideetan jasotako arretak, edozein izanik ere bide bakoitzaren ardura, errespetua, sentikortasuna edota sentsazionalismoa, aurretiko eta berehalako onura bat suposatu du fenomeno honi aurre egiteko: hain zuzen ere, kontzeptualizazioa. Ez da ez huskeria, ez aurrerapen txikia.Matxismoa, arrazakeria, genero-indarkeria ala homofobia gizarte-patologia bezala izendatze hutsa oso lagungarri gertatu izan zaie gaitz hauek jasaten dituztenei. Gertatzen zaiena definitzeko gai bihurtzen ditu. Bizi dutenak izen bat badu, kontzeptu bat eraiki dezakete, etam ondorioz, kontzeptu horietan sakonduz, beren errealitatea hobeto ulertzeko aukera eskuratzen dute. Neurri berean, eskola barruko ikasleen arteko eraso sistematikoei bullying izena emateak (nahiz izango den, beste askotan bezala, hitzaren jatorri anglosaxoiak sutuko duenik) bere abantailak ekar diezazkioke bullying-a jasaten duenari. Akaso, gaur egun iaz baino hobeto ulertu ahal izango du, lehenik eta behin, gertatzen zaiona ez dela bere irudimena, bere paranoia, baizik eta fenomeno zabal bat dela, arriskutsua, ikertuta dagoena edota ikertzen ari direna, eta bigarrenik, ez dela bere errua: gizena izateak, «berezia» izateak, homosexuala izateak, ikasle argia izateak, materialki umila izateak, ez duela gainontzekoak baino okerragoa egiten, eta ez duela gertatzen zaiona inola ere merezi. Kanpotik nabaria dena ez da beti hain argia nerabe horien larruan.Dena den, nahiz ezinbesteko lehen pausoa izan, argi dago norberak kontzientzia hartu eta bullying-a modu egokian ulertzeak ez duela, besterik gabe, arazoa gaindiarazten. Bullying-a jasaten duen orok lehendabizi ulertu egin behar du biktima bat dela, ondoren (paradoxa badirudi ere) biktima izateari utzi ahal izateko, hain zuzen ere. Aipatu berri dugunez, biktima bat dela antzeman ezin duenak egotz ez dakizkionak leporatuko dizkio bere buruari modu suntsigarri batean; eta hori eragozteko, beharrezkoa du bere biktimatasuna ulertzea. Baina, era berean, etapa horren ondoren bere biktimatasun hori gainditu eta psikologikoki «hiltzeko» gai ez denak zeharka beti izango ditu «hor», mamu baten gisa, biktima izatera eraman zuten arrazoiak. Horregatik, nahiz hasieran makulu lagungarria izan, uneren batean uko egin behar zaio biktimaren begirune bereziari. Eta horrek erasotzailea beste modu onberago batean epaitzea suposatzen du. Agian urte asko beharko dira, eta baita laguntza handia ere. Neurri batean horretarako dihardugu lanean Gehitu elkartean: geure burua ezagutu, izaera landu eta egunen batean dagoeneko ezeren biktima ez diren pertsona homosexual zoriontsu soilak izateko.Denboraren poderioz, gure izaera errotuta dugunean, akaso atzera begiratu eta testuinguru batean kokatu ahal izango dugu gure erasotzaileen jarrera (heldugabetasuna, nerabezaroko lidergoak, gizarte orok desberdina baztertzeko duen joera ez-desberdinen arteko kohesioa indartzeko); eta agian, barkatzeko gai ere izango gara. Egun horretan, gu izango gara ezer irabazten duten lehenak. Soilik orduan izango baikara gure gelakideek beren sarraskiak egiten zituzten komunetatik, pasilloetatik eta aldageletatik betiko irteteko gai. 

